
Atri no gh’eran ciù, quand’uria, e buria

Armida ven lê assì con ra sò gente

Sciù d’un carro assettâ tutta bellûria,

Vestîa da guappa, e un’arco assæ luxente,

E in ra sò cera mesccio con ra furia

Tanto amô se ghe veiva, e fœugo ardente,

Che solo de guardâra appeña in sbiascio

Bezœugnava restá comme de sascio.

Era sto carro tutto tempestaoù

De smerâdi, e rubbin da capp’a pê,

Da sbaffanti unicorni strascinaoù

Con sciù in cascetta un guappo timonê:

Lì Paggi, e Camerere d’ogni graoù

Con l’arco, e ro Carcasso de derrê,

Tutti marciando sciù cavalli gianchi

Bizzarri, e corridoî vivaçi e franchi.

Dopo sta gente ven Aradin con quella,

Che Idraotto ingaggiò là int’ra Soria

Comme se Sposaretta ricca, e bella

Passa per Banchi1 tutta ben vestîa

Con doî Milordi a arrêzeghe l’ascella,

E lê mostra sostegno e cortexia,

Ognun de çà, e de lá ghe fa spallêra

Per veì ciù da vexin ra so mainera.

Così passò sta bella mariœura,

Tutta guappa, sciallante, e maestosa

Con un morrin da destanâ de fœura

L’añima a chi se sæ si ben retrosa.

Se tanti oxelli a tira sta scaggiœura,

Che appeña a nasce, e a l’è ancon tenerosa,

Cose sarà, quando cacciâ int’re l’æra,

Ghe porran fâ d’intorno ra gazæra?

Passâ poi che fu Armida, ro gran Ræ

O fa ciammâ Emiren, per daghe a lê

Ro baston dro comando, e a ra sò fæ

Racomandâ quanto o l’ha sotte çê:

Con quella mudria, e quella maestæ

Che a un grand’ommo conven, l’è chi messê.

Re guardie dri Circassi ghe fan rôso,

O monta sciù, poi ro steccato è ciôso.

Testa cœutta, in zenogge, e a ra conscenza

Ra man drîta accostá, ro Ræ ghe dixe:

A ti Emireno, a ti dra mæ potenza

Daggo ro scettro: ra tò varentixe

Mostra a ro Franco, estirpa ra semenza:

Vanni, strepella, affetta dre camixe:

Cianta ri morti accoreghæ per terra,

E porta i vivi prexonê de guerra.

Fæto così ro conto senza l’oste,

Ro Cavaggero aççetta ro baston:

Piggio, o ghe dixe, e vaggo pe re poste

Con sto scettro a servî ro mæ patron:

Spero a i nemixi d’asccianâ re coste,

E fâ dri sœu mostasci un preboggion:

Se torno vinçitô, ra barca è in porto,

E se ghe resto, cianzime per morto.







	↑ Piazza in Genova la più frequentata.

